
ᑐᓴᕐᑕᐅᓴᐅᑎᒋᒋᐊᓖᑦ 
 
 

ᓄᓇᕕᒻᒥ ᓱᕐᖁᐃᑕᐅᓯᒪᔪᖃᓕᕐᑐᖅ ᑐᖓᓕᐊᓂᒃ ᖃᓂᒻᒪᕈᑎᖃᕐᓯᒪᔪᒥᒃ ᖃᓂᒪᓇᕐᒥᒃ 
ᐁᑦᑐᑑᑕᐅᓲᒥᒃ COVID-19 -ᓚᔭᐅᔪᒥᒃ  

 
ᑰᑦᔪᐊᒥᑦ, ᐁᕆᓕ 1, 2020 – ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᓱᕐᖁᐃᑐᒥᒃ ᑐᓴᕐᑎᑕᐅᓯᒪᒻᒪᑕ 
ᓄᓇᕕᒻᒥ ᑐᖓᓕᐊᓂᒃ ᖃᓂᒻᒪᕈᑎᖃᕐᑐᖃᕐᓯᒪᓕᕐᑎᓗᒍ ᖃᓂᒪᓇᕐᒥᒃ ᐁᑦᑐᑑᑕᐅᓲᒥᒃ COVID-19 -ᓚᔭᐅᔪᒥᒃ. 
ᑖᓐᓇ ᖃᐅᔨᔭᐅᕐᖃᒥᖅ ᐃᓄᒻᒪᕆᒃ ᖃᐅᔨᓴᕐᑕᕕᓂᐅᑦᓱᓂᓗ, ᐊᓂᑦᑌᓕᑎᑕᐅᔪᖅ ᐃᑉᐱᒋᔭᐅᑦᓱᓂᓗ. “ᐊᒥᓲᓂᕐᓭᑦ 
ᐁᑦᑐᑕᐅᓯᒪᔪᑦ ᖃᓂᒪᓇᕐᒥᒃ ᐁᑦᑐᑑᑕᐅᓲᒥᒃ COVID-19-ᓚᔭᐅᔪᒥᒃ ᐊᓇᕐᕋᓯᒪᑐᐃᓐᓇᓱᑎᒃ ᐋᕐᕿᓯᐊᖃᑦᑕᑐᑦ 
ᐋᓐᓂᐊᕕᒻᒦᒋᐊᖃᕋᑎᒃ ᑲᒪᒋᔭᐅᖏᓐᓇᕕᒻᒦᒋᐊᖃᕋᑎᓪᓘᓃᑦ.” ᐅᖃᕐᑐᖅ ᐋᓐᓂᐊᓯᐅᕐᑎᒪᕆ ᒪᕆ ᕈᓯᐊᑦ, 
ᑐᑭᒧᐊᑦᑎᓯᔨ ᓇᐅᓕᒫᓂᒃ ᖃᓄᐃᖕᖏᓯᐊᕐᓂᓕᕆᕕᒻᒥ ᐊᓪᓚᕕᒻᒥ ᓄᓇᕕᒻᒥ ᐃᓗᓯᓕᕆᕕᒻᒥ. ᖃᓂᒪᔪᖅ 
ᐃᓄᓐᓃᓗᐊᕈᒪᖕᖏᒪᑦ ᓲᓱᒋᔭᐅᑦᓯᐊᓚᖓᔪᖅ ᐃᓄᐃᓪᓗ ᓲᓱᑦᓴᓯᐊᖁᔭᐅᑦᓱᑎᒃ ᑖᑦᓱᒥᖓ. ᓇᐅᓕᒫᓂᒃ 
ᖃᓄᐃᖕᖏᓯᐊᕐᓂᓕᕆᕕᒻᒥ ᐱᓇᓱᑦᑏᑦ ᑕᒐᑕᒐ ᖃᐅᔨᓴᕐᑐᑦ ᑲᑎᒪᑐᐃᓐᓇᕆᐊᓕᕕᓂᖏᓐᓂᓗ ᑭᖑᓂᖓᒍᓪᓗ 
ᖃᓄᐃᓕᕐᒪᖔᑕ ᖃᐅᔨᒋᐊᖃᑦᑕᓚᖓᑦᓱᒋᑦ ᒪᓕᑦᑕᐅᒋᐊᓕᓐᓂᒃ ᒪᓕᑦᓯᐊᓗᑎᒃ.     
 
ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᐊᑐᐃᓐᓇᕈᕐᑎᕆᓯᒪᔪᑦ ᖃᓂᒻᒪᕈᑕᐅᔪᕕᓂᐅᑉᐸᑦ ᓄᓇᕕᒻᒥ ᖃᓂᒪᓇᖅ 
ᐁᑦᑐᑑᑕᐅᓲᖅ COVID-19-ᓚᔭᐅᔪᖅ ᐊᑦᔨᒌᖕᖏᑐᓂᒃ ᐊᑑᑎᔭᐅᒐᑦᓴᓕᐅᕐᓯᒪᑦᓱᑎᒃ. ᓄᓇᓕᓕᒫᓂ 
ᐃᓗᓯᓕᕆᓂᒃᒥᒃ ᐃᓄᓕᕆᓂᕐᒥᓗ ᐱᒍᑦᔨᐅᑎᓂᒃ ᐱᓇᓱᖃᑎᒌᒍᑎᓖᑦ ᑐᑭᑖᕐᓯᒪᔪᑦ ᒪᕐᕈᐃᓂᒃ 
ᑲᒪᒋᔭᐅᕕᑦᓴᐅᒐᔭᕐᑑᓂᒃ ᖃᐅᔨᓴᕐᕕᓴᐅᓗᑎᓪᓗ ᓄᓇᓕᓐᓂ ᖁᓕᓪᓗ ᓯᑕᒪᓪᓗᓂ ᐊᑐᓂ. ᐃᓕᒃᑰᑎᑦᓱᒋᒃ 
ᐁᑦᑐᑑᑎᖁᔨᖕᖏᒧᑦ ᐱᓇᓱᑦᑎᓴᖃᕐᓱᑎᓪᓗ ᑕᒪᖏᑦ. ᐱᓇᓱᑦᑎᖏᑦ ᐃᓕᒃᑰᑎᕐᑎᒥᑦᓱᒋᑦ. ᓄᓇᕕᒻᒥ 
ᐱᓇᓱᑦᑎᓴᖃᑦᓯᐊᑐᑦ ᐋᓐᓂᐊᓯᐅᕐᑎᖃᑦᓯᐊᓱᑎᓪᓗ ᓈᒻᒪᑐᓂᒃ. 
 
ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᖃᐅᔨᒪᕗᑦ ᑕᒐᑕᒐ ᑕᒪᑐᒪ ᑕᖃᒪᓇᕐᑐᐊᓘᖃᑦᑕᓂᖓᓂᒃ 
ᖃᐅᔨᒪᖁᔨᑦᓱᑎᓪᓗ ᐃᓄᓕᒫᓂᒃ ᐊᑑᑎᔭᐅᒋᐊᓕᓕᒫᓂᒃ ᐊᑑᑎᔭᐅᑎᑦᓯᒐᓱᐊᕋᒥᒃ ᑲᒪᑦᓯᐊᕈᑎᑦᓴᒥᓂᒃ. 
ᐃᓱᒪᒃᑯᑦ ᐃᓅᓯᒃᑯᓗ ᐃᑲᔪᕐᑕᐅᒋᐊᓕᓐᓂᒃ ᐃᑲᔪᕐᑏᑦ ᐱᓇᓱᐊᕐᒥᔪᑦ ᐱᒍᑦᔨᒍᓐᓇᓱᑎᒃ. ᐅᖄᓚᕕᖃᕈᒪᒍᕕᑦ 
ᑕᖃᒪᓗᐊᖃᑦᑕᓂᕐᒧᑦ ᐃᓱᒫᓗᖃᑦᑕᓂᕐᒧᓗ, ᐅᖄᓚᒍᓐᓇᐳᑎᑦ, ᐅᕗᖓ 1-833-301-0296 ᐊᓪᓕᕇᕐᑐᓂᑦ 
ᓂᕿᑦᓯᑐᓄᑦ, 9:00-ᖑᒥᑦ ᐅᓪᓛᑯᑦ 5:00-ᖑᒧᑦ ᐅᓐᓄᓴᒃᑯᑦ ᖃᐅᔨᒋᐊᕐᕕᖃᕐᓗᑎᓪᓘᓃᑦ ᐋᓐᓂᐊᕕᐊᐱᑦᓯᓂᒃ. 
“ᑕᖃᒪᓗᐊᖃᑦᑕᓂᖅ ᐃᓱᒫᓘᑎᖃᖃᑦᑕᓂᕐᓗ ᐱᐅᓯᑐᐃᓐᓇᐅᖃᑦᑕᑐᑦ ᑌᒣᑦᑐᑰᕐᓂᑎᓐᓂ. ᐱᓇᓱᖃᑎᒌᒍᑎᓖᑦ 
ᑕᒪᑐᒥᖓ ᓄᓇᕕᒻᒥᐅᓂᒃ ᐃᑲᔪᕐᑕᐅᕕᑦᓴᓕᐅᕐᓯᒪᒻᒥᔪᑦ ᐱᔭᕆᐊᑐᔪᐊᓗᒃᑰᓇᕐᓂᖓᓂ. ᐃᓄᓕᒫᓂᒃ 
ᒪᓕᑦᓯᐊᖁᔨᕗᒍᑦ ᑲᕙᒫᐱᒃᑯᑦ ᒪᓕᒐᓕᐊᕆᓯᒪᔭᖏᓐᓂᒃ ᐊᓇᕐᕋᓴᐅᑎᒋᖃᑦᑕᕆᐊᖃᕐᓂᒥᒃ 
ᐃᑲᐅᕐᓂᓕᐅᕆᓯᒪᒻᒪᑕ. ᐃᓄᓕᒫᓂᒃ ᓴᐳᒻᒥᒍᒪᒐᑦᑕ,” ᐅᖃᕐᑐᖅ ᒥᓂ ᑯᔩ, ᑲᒪᔨᒻᒪᕆᖓ ᓄᓇᕕᒻᒥ 
ᐃᓗᓯᓕᕆᓂᕐᒧᑦ ᑲᑎᒪᔩᑦ.  

 
ᐃᓄᓕᒫᑦ ᐃᕐᙯᑎᑕᐅᒋᐊᖃᑦᑕᓕᑦ ᒪᓕᒋᐊᖃᕐᒪᑕ ᐱᒻᒪᕆᐊᓗᓐᓂᒃ ᓴᓗᒪᑦᓯᐊᕆᐊᖃᕐᓂᒧᑦ ᐊᑑᑎᔭᐅᒋᐊᓕᓐᓂᒃ: 
 

• ᐊᒡᒐᓂᐊᓗᑭᖃᑦᑕᓗᓯ ᐊᒡᒐᓂᐊᕆᐊᑕᒫᑦ ᓈᑦᓯᐊᕆᓗᒋᑦ 20 seconds. 
• ᐃᓅᖃᑎᑦᓯᓂᒃ ᐅᖓᓯᑦᑕᖃᖃᑦᑕᓗᓯ 2 ᒦᑕᓄᑦ. 
• ᐊᓇᕐᕋᓯᒣᓐᓇᖃᑦᑕᓗᓯ ᒍᓐᓇᕕᓕᒫᒃᑯᑦ. 

• ᐳᓚᕋᖃᑦᑕᕈᓐᓀᓗᓯ ᐃᓚᓐᓈᓯᓐᓄᑦ ᐃᓚᑦᓯᓄᓪᓘᓃᑦ ᐃᓪᓗᔪᐊᒦᑦᑐᓄᑦ (ᐊᓇᕐᕋᒥ, 
ᐃᓪᓗᐊᐱᒻᒥᓘᓐᓃᑦ, ᐊᓯᖏᓐᓂᓗ). 
 

ᐃᕐᙯᑎᑦᓯᒋᐊᕈᑎᒃ: ᐋᓐᓂᐊᕕᐊᐱᑦᓯᓄᑦ ᐃᑎᑐᐃᓐᓇᑲᑦᑕᑐᖃᕆᐊᖃᖕᖏᑐᖅ. ᐁᑦᑐᑕᐅᓯᒪᔪᕆᒍᕕᑦ 
ᖃᓂᒪᓇᕐᒥᒃ ᐁᑦᑐᑑᑕᐅᓲᒥᒃ COVID-19-ᓚᔭᐅᔪᒥᒃ, ᐅᖄᓚᒋᐊᖃᕐᐳᑎᑦ ᐋᓐᓂᐊᓯᐅᕐᑎᓄᑦ 1-888-662-
7482 ᐊᓪᓕᕇᕐᑐᓂᑦ ᓂᕿᑦᓯᑐᓄᑦ: 10:00-ᖑᒥᑦ ᐅᓪᓛᑯᑦ 10:00-ᖑᒧᑦ ᐅᓐᓄᑐᒃᑯᑦ, ᐊᓪᓕᖏᓱᖓᕐᑐᓂ 
ᐊᓪᓕᑐᓂᓪᓗ: 10:00-ᖑᒥᑦ ᐅᓪᓛᑯᑦ 5:00-ᖑᒧᑦ ᐅᓐᓄᓴᒃᑯᑦ. ᑖᒃᑯᐊ ᐃᑲᐅᕐᓃᑦ ᓯᓚᑖᒍᑦ ᓄᓇᓕᑦᓯᓂ 
ᐋᓐᓂᐊᕕᐊᐱᒻᒧᑦ ᐅᖄᓚᖃᑦᑕᕆᐊᖃᕐᑐᓯ.   
 
ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᓇᐅᓕᒫᓂᒃ ᐱᒍᑦᔨᕗᑦ 1978-ᒥ ᓄᐃᑕᐅᓯᒪᑦᓱᑎᒃ ᔦᒥᓯ ᐯᒥ 
ᑯᐯᓪᓗ ᑕᕐᕋᖓᓂ ᐊᖏᖃᑎᒌᒍᑎᒧᑦ.  ᐱᒍᑦᔨᓱᑎᒃ ᑯᐯᒃ ᑕᕐᕋᖓᓂᒃ 55 ᖁᓛᓃᑦᑐᓕᒫᒥᒃ 
ᐃᓗᓯᓕᕆᓂᕐᒥᒃ ᐃᓄᓕᕆᓂᕐᒥᓗ ᐱᒍᑦᔨᐅᑎᓂᒃ ᓄᓇᓖᑦ ᖁᓕᓪᓗ ᓯᑕᒪᓪᓗ ᐃᓄᖏᓐᓂᒃ. 

ᑐᓴᕐᑎᓯᔪᑦ: ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ 
 
 
ᑐᑭᓯᒋᐊᕐᕕᓴᖅ: ᔪᓭ ᓕᕕᐊᒃ 
 ᑐᓴᕋᑦᓴᓂᐊᕐᑎ, ᓄᓇᕕᒻᒥ ᐃᓗᓯᓕᕆᕕᒻᒥ 
 ᐅᖄᓚᐅᑎᖓ: 819-964-2222 
 
 


